
Útdráttur 

Hvernig geta breyttar aðstæður haft áhrif á sköpunarkraftinn og opnað fyrir manni nýja heima? Með 

hvaða aðferðum er hægt að virkja dulvitundina til þess að skapa? 

Í ritgerðinni er fjallað um það hvernig ársdvöl mín í Mexíkóborg breytti hugmyndum mínum um 

lífið og listina og hvernig áhugi minn á því að virkja dulvitundina til listsköpunar varð ákafari.  

Einnig er fjallað um mexíkóskan súrrealisma, hvernig ég kynntist honum og hvernig hann hafði 

áhrif á listsköpun mína. Tekin verða fyrir nýleg verk sem urðu til á síðastliðnu ári með þessum 

aðferðum. Fyrst verður þó fjallað almennt um dulvitundina, kenningar Freud og Jung um hana og 

hvernig þær hafa haft áhrif á líf mitt og list. 

I. Inngangur

Síðastliðið ár dvaldi ég sem skiptinemi í Mexíkóborg. Þar lukust upp fyrir mér nýir heimar; 

litadýrðin, fólksmergðin, tungumálið, myndlistin, tónlistin og maturinn. Allt þetta og meira til varð  

til þess að líf mitt og listsköpun tók óvænta og eftilvill örlagaríka stefnu. 

Aldrei á ævinni hef ég fundið fyrir jafn mikilli hræðslu og þegar ég horfði út um gluggann á 

flugvélinni sem að var að fara að lenda í einni fjölmennustu borg heimsins. Ég horfði yfir göturnar, 

byggingarnar og marglitu sölutjöldin svo langt sem augað eygði og hugsaði með mér að þetta væri 

eflaust versta hugmynd sem að ég hafði nokkurntíman fengið. Ég sá ekki fyrir mér að ég kæmist 

héðan lifandi, hvað þá að ég kæmi nokkru í verk. Því var samt þannig komið að ég var orðin svo 

andlaus heima á Íslandi að mér leið eins og krumpaðri rúsínu sem allur safi hefur yfirgefið. Ég sá 

mér þá eina leið færa að halda á vit ævintýranna, kanna ókunn lönd og um leið sigrast á stærsta ótta 

lífs míns -einmanaleikanum.

Strax fyrsta mánuðinn fór ég á sýningu sem að gerði mig hugfangna af mexíkóskum súrrealisma. 

Magnþrungið andrúmsloft, sterkir litir og áferðirnar í myndunum höfðu mjög sterk áhrif á upplifun 

mína á verkunum. Umhverfi þessarar borgar hefur sömu áhrif á mig, hún leikur sér með 

skilningarvitin; sjónina, heyrnina, bragðlaukana og snertinguna, allt var mér svo fullkomlega 

framandi. Þeir kraftar sem búa í mexíkóskri menningu, hvort sem það er í myndlist, tónlist, fólkinu 

eða einfaldlega lyktinni að ógleymdu bragðinu af þessum guðdómlega mat, næra mig og veita 

innblástur. Fegurðin, andstæðurnar og ólíkindin við þetta nýja og framandi land var hinsvegar svo 

mikil að það var mér næstum um megn, ég vissi ekki á hverju ég ætti að byrja eða hvernig ég gæti 

útfært allt það sem var að gerjast í hausnum á mér. Ég tók upp á því að hugleiða daglega, stundaði 

ósjálfráð skrif um upplifanir mínar, teiknaði og skrifaði niður drauma. Með þessu móti gat ég látið 

margt af því sem að kraumaði undir niðri komast upp á yfirborðið án þess að þvinga það fram. 

Í þónokkuð langan tíma hef ég haft mikinn áhuga á dulvitundinni og nýtti mér tækifærið til  

þess að virkja hana eins og kostur var með ýmsum tilraunum meðan á dvölinni stóð. Áhugi minn á 

því að vinna í frjálsu flæði magnaðist mikið, það var mín leið til þess að halda mér á jörðinni í  

ringulreið stórborgarinnar. 

Á næstu síðum mun ég aðallega fjalla um nýjar teikningar sem ég vann að í Mexíkó á síðastliðnu ári 

og hvernig dvölin breytti hugmyndum mínum um lífið og listina. Einnig hvaðan ég hef sótt 

innblástur, hvers vegna ég varð hugfangin af mexíkóskum súrrealisma og hvernig ég sé fram á að 

vinna með þá reynslu sem ég hlaut. Auk þess verður fjallað um áhuga minn á því að virkja 



dulvitundina til listsköpunar og hvernig hann jókst við dvölina. Fyrst af öllu verður þó fjallað 

stuttlega um dulvitundina almennt og þær hugmyndir fléttaðar við eigin verk.

II. Meginmál

Dulvitundin 

Dulvitundin sem alla jafna er kölluð undirvitund er hægt að skýra sem þann hluta persónuleika 

okkar sem er talinn geyma bældar minningar, hvatir eða óskir. Ég kýs frekar að notast við orðið 

dulvitund þar sem að mér finnst það lýsa betur þeirri merkingu sem ég legg í orðið, sem endalaus, 

óseðjandi uppspretta dulinna uppgötvana og eitthvað óútskýranlegt. Hún lifir í dýpstu afkimum 

mannssálarinnar og er að mínu viti brunnur frjórra hugmynda. Henni mætti líkja við listaverk, bók, 

ljóð, leikrit eða dans sem skilur áhorfandann eftir fullan af hugmyndum en á sama tíma í lausu lofti.

Dulvitundin er enn hálfóútskýrt og dularfullt fyrirbæri og kannski sem betur fer því að það er allt 

þetta óskiljanlega sem að er svo spennandi. Mig langar að skilja dulvitundina en samt langar mig 

það ekki, hún er eitthvað, en þetta eitthvað er samt óáþreifanlegt og ekki er beinlínis hægt að henda 

reiður á það með góðu móti. Allt það sem að mér finnst fallegast í heiminum er það sem að ég skil  

ekki til fullnustu; stjörnurnar, sólin, tunglið, fegurð náttúrunnar, listin, ástin, draumar og óendanleiki  

himingeimsins. Að átta sig algjörlega á þessum fyrirbærum myndi rúa þau töfrum sínum. 

Sálkönnuðurnir Sigmund Freud og Carl Gustav Jung voru báðir mjög heillaðir af leyndardómum 

dulvitundarinnar. Þeir höfðu þó ansi ólíka sýn á það hvernig best væri að vinna með hana. 

Samkvæmt Freud liggur rót allra vandamála í dulvitundinni, þar sem við geymum slæmar 

minningar, sársaukafullar tilfinningar og það sem við treystum okkur ekki til að takast á við, auk 

þess sem hann taldi að þar væri að finna duldar óskir og langanir. Til að byrja með notaði hann 

aðallega dáleiðslu til þess að hjálpa sjúklingum sínum að opna á óheft flæði dulvitundarinnar en 

síðar varð hann áhugasamari um svokallaða frjálsa hugrenningaraðferð sem byggist á því að leyfa 

sjúklingunum að ræða það sem þeim dettur í hug í algjörlega frjálsu flæði, líkara þeirri 

samtalsmeðferð sem við þekkjum í dag. Að lokum greindi hann samtalið og reyndi að komast að 

því hvaða atburðir gætu hafa sett mark sitt á sjúklinginn og hvernig best væri að hjálpa honum að 

takast á við vandann. Einnig taldi hann að með því að túlka drauma og sökkva okkur ofan í 

dulvitundina með sálfræðilegum aðferðum, gætum við tekist á við andlegan sársauka, að greiðasta 

leiðin að dulvitundinni væri í gegnum drauma. Hann skrásetti bæði niður eigin drauma og sjúklinga 

sinna og gaf síðar út bókina The Interpretation of Dreams/Túlkun drauma árið 1900, þar sem hann 



ræðir kenningar sínar um dulvitundina, túlkun drauma og kemur fram með fyrstu hugmyndir sínar 

um Ödipusarduldina.1 

Freud sagði að allir draumar táknuðu eitthvað og gætu gefið vísbendingar um okkur sjálf svo 

mikilvægt væri að taka þeim alvarlega, út frá þeirri reynslu sem við höfum nú þegar hlotið úr 

fortíðinni, til dæmis til þess að vinna á bældum ótta eða löngunum. 

Ég hef vissulega sótt mér innblástur í hugmyndir þeirra félaga Freuds og Jung um dulvitundina þó 

að ég taki kenningunum ekki of alvarlega. Hugmyndir Freuds um að í dulvitundinni geti búið 

bældur ótti eða hvati finnst mér sérlega áhugaverðar og ég leik mér gjarnan að því að reyna að kafa 

djúpt ofan í draumheima mína, reyna að rekja hvaðan óttinn eða hvatirnar eru sprottnar og vinna 

teikingar út frá því líkt og í Kolkrabbadraumi (2013).2

Ég vakna upp við að stór kolkrabbi hefur vafið örmum sínum þétt utan um mig. Ég reyni að losa mig en hann 

herðir takið. Hann syndir með mig í fanginu í átt að hafsbotninum. Við mætum hópi af litríkum fiskum sem 

heilsa okkur, einn þeirra segir að við séum fallegt par. Ég veit að ég mun aldrei stíga á land framar. Ég er ekki 

lengur með lungu heldur tálkn og í stað fóta er ég komin með stóran og langan sporð.3

Carl Gustav Jung rannsakaði einnig dulvitundina og taldi sig hafa komist að því að vitundir 

fólks væru tengdar, að við hefðum öll sammannlega vitund. Jung og Freud voru áhugasamir um 

rannsóknir hvors annars og vinasamband þeirra varð náið. Ólíkar hugmyndir þeirra, þá sérstaklega 

varðandi trúarbrögð og samvitundina varð þó að lokum til þess að þeir slitu vinasambandi sínu og 

héldu hvor í sína áttina. Vinslitin höfðu mikil áhrif á Jung sem einangraði sig algjörlega og varð í  

kjölfarið alvarlega þunglyndur. Veikindi hans urðu reyndar sem betur fer til þess að hann fór að 

finna fyrir óstjórnandi sköpunarkrafti og hófst handa við gerð Rauðu bókarinnar (1914-1930).  

Bókina vann hann á árunum 1914 -1930. Þar skrifar hann og málar og kallaði þetta raunar síðar 

skapandi veikindi.4 Fljótlega eftir að hann hófst handa við gerð Rauðu bókarinnar teiknaði hann 

sína fyrstu mandölu og nefndi hana Systema munditotious (1916),5 þá gjörsamlega ómeðvitaður um 

merkingarlegan bakgrunn mandala.6 Orðið Mandala kemur upphaflega úr sanskrít og merkir 

hringur. Hún er táknmynd í búddhatrú og notuð til hugleiðslu, talin krafti hlaðin og á að tákna 

einstaklinginn og alheiminn sem  heild.7

Í ágúst síðastliðinn fannst mér ég algjörlega ójarðtengd, ég var hamingjusöm og allt í kringum mig 

1 Sigmund Freud,  The Interpretation of Dreams, Gramercy Books, New York, 1996.
2 Sjá mynd 1 í viðauka.
3 Höfundur, Kolkrabbadraumur, Svefnórar, 2011- (óútgefið) og sjá mynd 2 í viðauka. 
4 Vísindavefurinn, Hver var Carl Gustav Jung, sótt 10. janúar, 2014.
5 Sjá mynd 2 í viðauka
6   Carl Gustav Jung, The Red Book: Liber Novus, W. W. Norton & Company, New York, 2009, bls. 206.
7  Snara.is orðabók, “mandala”.



var svo fallegt að mig langaði bara til þess að sitja í almenningsgörðum Mexíkóborgar og fylgjast 

með mannlífinu, mig langaði bara til þess að vera og njóta. Önnur önnin í skiptináminu var að byrja 

og einhvernveginn varð ég að finna jarðtengingu og vinna úr öllu því sem gerst hafði um sumarið. 

Eftir að hafa lesið og skoðað Rauðu bókina hans Jung ákvað ég að athuga hvaða áhrif mandölur 

gætu haft og setti mér það markmið að gera eina mandölu á dag í tvær vikur til þess að koma mér í  

gang fyrir skólaönnina. Alla dagana byrjaði ég á hugleiðslu og vann mandöluna í frjálsu flæði. Gerð 

þeirra tók mislangan tíma enda var dagsformið ekki alltaf það sama og enn síður þær tilfinningar 

sem brutust fram í huganum við gerð þeirra. Fyrsta mandalan sem ég teiknaði, Mandala I (2013)8 

sýnir jörðina, sólina og tunglið. Í miðjukjarna mandölunnar er jörðin; kjarninn, mötullinn og 

jarðskorpan. Upp úr og neðan úr jörðinni vaxa tré sem að tákna lífið á jörðinni. Til beggja hliða er 

svo sólin, tunglið og orka heimsins. Ég var orðin ástfangin af Mexíkó en samt ennþá með ræturnar 

fastar við Ísland. Það að þessir tveir ólíku heimar gætu þrifist á sömu jörðinni, undir sama tungli og 

sömu sólinni var eiginlega stórfurðuleg tilhugsun og tilfinningin þegar ég áttaði mig á því að í 

Mexíkó hefði ég fundið sjálfa mig og hjartað í mér var óttablandin. Rauðu og hvítu hringirnir 

umhverfis jörðina, sem greinar trjánna vefja sér utan um, tákna þær tilfinningar sem ég upplifði; 

hamingja og hræðsla. 

Það er skemmst frá því að segja að mandölur næstu tveggja vikna hjálpuðu mér mikið við 

það að koma mér af stað og losa um það sem var að brjótast um í hausnum á mér. Mandölurnar urðu 

hver annari ólíkari, sumar mjög einfaldar en aðrar flóknari. 

   

Draumvitundin
          „Svo rætist hver draumur sem hann er ráðinn“.9 

Draumar eru ein skýrasta myndin af virkri dulvitund. Við erum ekki meðvituð um gjörðir okkar í 

draumum en orðið vitund merkir hinsvegar að vita til sín, að vera meðvitaður. Allir hafa því kannað 

eigin dulvitund að einhverju leyti með því einu að dreyma en það eru færri sem að nýta sér 

draumvitundina til gagns og fyrir suma eru draumar ekkert annað en vitleysa sem að truflar góðan 

nætursvefn. 

Áhugi minn á draumum hófst af fullum þunga eftir að ég las bókina Svefnhjólið eftir Gyrði 

Elíasson fyrir nokkrum árum. Síðan þá hef ég tekið mér góðan tíma í upphafi hvers dags til þess að 

skrifa drauma næturinnar á ritvélina mína sem ég síðan held til haga í bók sem ég kalla Svefnórar 

og gríp reglulega til og sæki þangað bæði innblástur til listköpunar og skrifta. 

Það sem heillar mig við drauma er hvað þeir eru óútreiknanlegir. Sem dæmi þá gæti ég eitt  

8 Sjá mynd 3 í viðauka.
9 Jón Árnason, Íslenzkar þjóðsögur og æfintýri, Þjóðsaga, Reykjavík, 2003. 



augnablik verið í fjallgöngu á Íslandi ásamt fjölskyldunni minni en annað augnablik einsömul í  

mannmergðinni í Mexíkóborg, án þess að taka einu sinni eftir því að aðstæður hefðu breyst. Gyrðir 

leikur sér einmitt með þessi umskipti í Svefnhjólinu, lúmskt og varfærnislega svo að við verðum 

þess varla vör. Aðalpersóna Svefnhjólsins keyrir um á mótórhjóli en þó kemur fyrir að mótórhjólið 

breytist í reiðhjól. Umskiptin verða svo lítið beri á og höfundurinn skrifar frásögnina líkt og ekkert 

væri eðlilegra en að mótórhjól geti breyst í reiðhjól hvenær sem er. Með sama hætti flakkar 

sögupersónan þvers og kruss úr eigin heimahúsi yfir í yfirgefið hús gamla bólstrarans.10

Eftir að ég hóf að skrifa niður drauma mína náði ég að virkja draumvitundina enn frekar. Eftir 

einungis um mánuð var ég farin að geta munað draumana betur auk þess sem þeir voru orðnir lengri 

og nákvæmari. Með tímanum hef ég líka náð ákveðnu valdi á draumvitundinni því þegar ég vakna í 

miðri atburðarás áhugaverðs draums, get ég með hugleiðslu flutt mig aftur inn í drauminn, sofnað 

og haldið honum áfram þar sem frá var horfið. Það gefur því auga leið að með því einu að gefa 

draumum okkar gaum getum við náð frekara valdi á þeim. Að sama skapi er ekki mælt með því að 

ljúga til um drauma eða neita að segja frá þeim því þá erum við vís til þess að missa draumgáfuna,  

líkt og getið er í íslenskum þjóðsögum.11 

Stuttu eftir að ég kom til Mexíkóborgar fóru draumar mínir að breytast. Andrúmsloftið, 

landslagið, litirnir og tilfinningarnar voru ólíkar því sem að ég hafði áður upplifað. Í stað þess að 

sitja á gráum steini við kalda sjávarsíðuna og hlusta á garg sjófugla var ég nú sest með krosslagðar 

fætur í steikjandi hita fyrir framan gulleita pýramída. Þessar draumsýnir urðu innblástur að verkinu 

Augnaráð (2013)12. 

Ég er stödd fyrir framan þrjá pýramída og það er byrjað að skyggja enda dagur að kvöldi kominn. Ég er þó 
ekki tilbúin að halda heim á leið þar sem að kraftar pýramídanna toga enn í mig. Allt í kring um þá eru 
sandhólar. Ég stend bara þarna eins og þvara og góni. Skyndilega fara sandhólarnir að hreyfast líkt og 
vindkviða hafi farið um. Upp úr þeim koma augu sem stara á mig. Augnaráð mitt mætir stórum svörtum 
augasteinum.13

Augnaráð er unnið með svörtu bleki á pappír í febrúar 2013, aðeins tveimur mánuðum eftir 

að ég kom til Mexíkóborgar. Þegar þarna er komið sögu hafði ég enn ekki vanist fólkinu, 

menningunni, tungumálinu eða borginni. Í stórborginni voru allra augu á mér, þessari snjóhvítu 

stelpu frá eyjunni í norðri sem að nánast enginn hafði nokkurntíma heyrt minnst á. Kennarar, 

samnemendur og fólk sem ég kynntist á götunni höfðu margir hverjir orð á því hvað ég væri með 

stóra augasteina og töldu líklegustu skýringuna vera þá hvað allt væri mér nýtt og framandi. Fyrir 

mér eru augun því táknræn fyrir nýjar upplifanir þó svo að þau séu hlaðin annari merkingu í 

listheiminum svo sem í táknsæisstefnu og súrrealisma þar sem þau standa gjarnan fyrir vernd, vald 

10 Gyrðir Elíasson, Svefnhjólið, Mál og menning, Reykjavík, 1990.
11 Jón Árnason, Íslenzkar þjóðsögur og æfintýri, Þjóðsaga, Reykjavík, 2003.
12 Sjá mynd 4 í viðauka.
13 Höfundur, Svefnórar, 2011- (óútgefið).



eða tákna einfaldlega spegil sálarinnar. 

Kynnin af mexíkóskum súrrealisma
Súrrealisminn er eyðileggjandi, en hann eyðileggur aðeins það

sem hann álítur byrgja okkur sýn.14

Þegar kafað er ofan í drumvitundina verða mörkin á milli vitundar og dulvitundar æ óskýrari en um 

leið forvitnilegri. Súrrealistarnir léku sér einmitt með þessi torskildu mörk draums og vöku, 

ímyndunar og veruleika, þess hlutlæga og þess huglæga og vildu helst afmá þessi skil. Þeir vildu 

sanna mikilvægi þess að vinna ósjálfrátt, í tæru flæði hugsana sinna og þannig víkka skynjun manna 

á listinni og eigin kjarna. Þeir gengu reyndar svo langt að fullyrða að ekki væri hægt að skapa 

hreina og tæra list í fullri meðvitund. Þeir sögðu að í flestum greinum samfélagsins væri þörf á að 

vera í meðvitund en að í sköpunarferlinu væri það beinlínis til skaða.15

Fyrsta mánuðinn sem ég dvaldist í Mexíkóborg var haldin sýning í Museo de Arte Moderno sem að 

nefndist In Wonderland. Mujeres surrealistas en México y los Estados Unidos/Í undralandi.  

Súrrealískar konur í Mexíkó og Bandaríkjunum.16 Sýnd voru meira en 170 verk eftir 43 listakonur 

sem allar áttu það sameiginlegt að hafa unnið í anda súrrealismans. Meðal listamanna voru Frida 

Kahlo, Remedios Varo og Leonora Carrington. Fridu Kahlo þekkti ég þónokkuð vel áður, en 

Remedios Varo og Leonora Carrington opnuðu nýja heima auk þess sem það gladdi mitt litla hjarta 

að fá að kynnast betur verkum súrrealískra kvenna, þar sem því herfur verið verulega ábótavant í 

þeirri listasögukennslu sem ég hef hlotið. Verkin The House Opposite eftir Leonoru Carrington og 

Unexpected Visit eftir Remedios Varo eru mér sérlega minnistæð því upplifun mín af þeim var mjög 

sterk. Þegar ég stóð þarna og skoðaði þessa sýningu var eitthvað innra með mér sem að sagði mér 

að þetta væri eitthvað sem ég þyrfti að kanna nánar.

The House Opposite (1945)17 er að mínu mati mjög draumkennt verk enda taldi ég það vera 

einskonar útskýringu Carrington á draumvitundinni. Í efra horninu hægra megin virðist manneskjan 

sem liggur í rúminu nefnilega vera á mörkum draumvitundar og vitundar en fyrir neðan hana eru 

þrjár örlaganornir eða jafnvel ímyndaðar verur sem að stjórna því sem fram fer í draumheimi. Til 

hliðar við hana gætu svo verið þeir draumheimar sem hún ferðast inn í. Ályktun mín komst nokkuð 

nærri lagi en Carrington fjallar þarna um andartakið þegar maður fer úr því að vera innandyra og 

verður utandyra, þegar dagur verður að nótt og þegar draumur verður að vöku. Þessi umskipti eru 

14 „Surrealism is destructive, but it destroys only what it considers to be shackles limiting our vision.“(þýtt úr ensku af 
höfundi ritgerðar), Salvador Dalí.

15 Gombrich, Ernst, H., Saga listarinnar, Halldór Björn Runólfsson þýddi, 16. útgáfa, Mál og Menning, Reykjavík, 
1998, bls 592.

16 Ýmsir listamenn, In Wonderland. Mujeres surrealistas de México y los Estados Unidos, Museo de Arte Moderno, 
Mexíkóborg, 15. október 2012 -13. janúar 2013.

17 Sjá mynd 5 í viðauka.



svipaðar þeim sem ég fjallaði um áður í sambandi við verk Gyrðis Elíassonar og tel þau einn 

áhugaverðasta partinn af því að dreyma. Carrington taldi líka víst að við hefðum öll fleiri en tvær 

hliðar og því væri þessi umbreyting okkur jafn nauðsynleg og hversdagsleg og það að anda.18 

Unexpected Visit (1958)19 málað af Remedios Varo er nokkuð ólíkt verki Carrington en mig 

grunar samt að það hafi sé sprottið úr svipuðum hugmyndaheimi. Í forgrunninum situr kona við 

uppbúið kvöldverðarborð þegar inn kemur óvæntur og að því virðist óboðinn gestur úr öðrum 

heimi. Verkið tengdi ég auðvitað strax við draumvitundina og túlkaði sem svo að konan við borðið 

sé sjálfur dreymandinn, það er jafnvel Remedios sjálf. Í draumum höfum við nefnilega litla stjórn á 

því sem að fram fer og sjáum okkur sjálf gjarnan í þriðju persónu. Við höfum ekki stjórn á því 

hvaða manneskjur okkur dreymir og hverjar ekki, svo að óboðnir gestir geta birst hvenær og hvar 

sem er. Hvort túlkun mín á verkinu er rétt eða ekki verður að fá að liggja á milli hluta.

Verkið Ekki er öll nótt úti enn (2013)20 er mín túlkun á svipuðum draumheimi og hjá Carrington og 

Varo og vissulega innblásði af þeim þó svo að minn stíll sé allt annar en þeirra. Ég nota einungis 

svart blek á pappír, því ótrúlegt en satt þá hefur öll litadýrðin í Mexíkó ekki enn náð að brjótast út.  

Kvenlíkaminn í forgrunninum vinstra megin á teikningunni er staddur í rýminu á milli svefns og 

vöku, vöðvarnir eru farnir að slakna og nýr heimur og nýjar sýnir í fæðingu. Á meðan á þessum 

umskiptum stendur býður andi kvenlíkamans átekta eftir því að verða hleypt inn um dyrnar þar sem 

við taka þrepin sem munu leiða hana niður í dulvitundarkjallarann sem liggja niður um rætur 

trésins. Dýrið hægra megin fylgist svo grannt með hverju smáatriði sem fram fer þó svo að í 

raunveruleikanum hafi þessi tiltekna tegund dýrs nánast enga sjón21. Dýrið er bein skírskotun í 

draum þar sem mig dreymdi að það fylgdist grannt með mér en nokkrum dögum áður hafði ég 

rekist á mynd af því á veraldarvefnum og veitt því athygli. Það athyglisverðasta er þó það að þegar 

ég vaknaði og fór að lesa vísindalegar staðreyndir um dýrið kom í ljós að það er staurblint -sem 

betur fer fylgja draumar okkar ekki lögmálum vísindanna.

Ósjálfráð vinnubrögð- bein tenging við dulvitundina
       Teiknaðu án þess að hafa eitthvað ákveðið í huga, krotaðu vélrænt og andlit munu nær alltaf 
               birtast á pappírnum. Eru þau sprottin úr mínum hugarheimi eða einhverjum öðrum? 

                         Úr hvaða hyldýpi koma þau?22

Í dansi, leiklist, tónlist, ritlist, myndlist og fleiru eru ósjálfráðar gjörðir vel þekkt leið til þess að  

18 Conley Katharine, Carrington's Kitchen, Papers of Surrealism, 10. tölublað, 2013, bls. 6.
19 Sjá mynd 6 í viðauka.
20 Sjá mynd 7 í viðauka.
21 Kenneth C. Catania, The Scientist Magazine, A Nose for Touch, sótt 15. janúar 2014.
22 „Draw without anything particular in mind, scribble mechanically and faces almost always appear on the paper. Are  

they mine or someone else's? From what depths do they emerge?“ (þýtt úr ensku af höfundi ritgerðar), Henri 
Michaux.



sækja sér innblástur eða þá tæma hugann og komast að eigin kjarna. Í blús og jazztónlist eru þessi 

ósjálfráðu augnablik mjög mikilvæg, tregafullir textar og tónar blústónlistar eru túlkaðir með 

ósjálfráðum athöfnum og sömuleiðis í jazzinum þar sem óundirbúinn samleikur tónlistarmannanna 

skapa einstökustu augnablikin. Í leiklist er spuni sérlega mikilvægt tól til þess að opna á nýjar 

hugmyndir og tengja leikarana saman. Í myndlist og ritlist er hann oftar notaður til innblásturs. 

Ég hef lengi leikið mér með ósjálfráða teikningu og gert ýmsar tilraunir það varðandi enda 

eru möguleikarnir óteljandi. Stundum nýti ég mér ósjálfráð vinnubrögð til þess eins að koma mér í 

gang líkt og í mandöluverkefninu sem fyrr sagði frá eða tek einfaldlega fram tómt blað og geri bara 

eitthvað á það, loka augunum, teikna línur sem ég síðan vinn út frá. Áður en ég hefst handa við gerð 

ósjálfráðra teikninga þarf ég að undirbúa mig andlega. Stundum leggst ég útaf eða kem mér 

þægilega fyrir í stól, dreg djúpt að mér andann og ímynda mér að ég sé að soga að mér skapandi 

orku, oftast í heitum lit svo sem gulum, appelsínugulum eða rauðum. Síðan blæs ég frá mér 

ónýtanlegri orku í köldum lit, dökkbláum, svörtum eða gráum. Stundum er nóg að gera þetta í 

örfáar mínútur og hefjast síðan strax handa við að teikna. Aðra daga er andardrátturinn hinsvegar 

ekki nóg einn og sér og þá verð ég að hugleiða í lengri tíma og fara lengra ofan í dulvitundina, til  

dæmis með því að ímynda mér að ég skjóti rótum að miðju jarðar eða gangi þrepin niður í 

dulvitundarkjallarann. Þegar mér virðist sem hugurinn sé orðinn tær opna ég augun, tek mér 

blekpenna í hönd og byrja að teikna línur, lögun og form. Margar mismunandi aðferðir eru til þess 

að komast í svipað hugleiðsluástand, þetta eru aðeins nokkrar af fjölmörgum aðferðum og mjög 

misjafnt hvað hentar hverjum og einum hverju sinni. 

Í fyrstu virðast teikningarnar aðeins sem ein stór flækja og ringulreið en smám saman fer 

landslag að myndast, tré og gróður að vaxa og fígúrur skríða úr fylgsnum sínum. Þegar unnið er 

með þessum aðferðum verður tíminn og augnablikið jafn mikilvægir þættir og lokaniðurstaðan. 

Hlutföll og myndbygging skipta ekki alltaf höfuðmáli. Sem dæmi um teikningu sem að hefur orðið 

til með þessari aðferð er Nú þýtur á annan veg í fjöllunum (2013).23 Þá byrjaði ég á því að slaka á 

huganum stundarkorn og teiknaði línur og form á blaðið með lokuð augun. Fljótlega eftir að ég 

opnaði augun fóru línurnar að mynda heild og fígúrurnar að skjóta upp kollinum. Þannig leyfði ég 

mér að vinna án þess að fella strax dóm yfir eigin hugaflugi. Að þessu loknu tók ég mér nokkra 

daga til þess að vinna áferðirnar. Teikningin er með svörtu bleki líkt og flestar teikningar síðasta árs 

og fígúrurnar koma úr mörgum áttum, sumar höfðu skotið upp kollinum áður en voru enn á stjá í 

dulvitundinni. Það er einhver ótrúleg tilfinning sem heltekur mig þegar ég leik mér svona með 

teikningu, það er bæði örvandi og losandi í senn. Það að sjá fígúrur, landslag og annað birtast á nær 

auðu blaði með nokkrum krotuðum línum á er magnþrungin stund. 

Tilorðning I -XIII (2013) er þrettán teikninga sería sem gerð er með svipaðri aðferð. Ég 

23 Sjá mynd 8 í viðauka.



slakaði vel á huganum með hugleiðslu og byrjaði að teikna fígúrur sem ég ímyndaði mér að gætu 

verið að gerjast innan í mannslíkamanum. Línulega teikningin er frekar einföld líkt og í vinnuferli  

annara ósjálfráðra teikninga, unnar frekar hratt svo að huganum gefst ekki færi á að dæma það sem 

á sér stað. Áferðin sem ég vinn í eftir á er að vísu mismikið unnin og mjög misjafnt hversu 

fígúratívar þær eru. Tilorðning VII (2013) 24 er til dæmis frekar mikið unnin áferðarlega séð, með 

misþykkum línum og punktum nema í fígúrunni sjálfri. Hún er hvorki með augu, munn, né fætur 

enda mögulegt að hún sé enn að þroskast og myndast. Fígúran er ekki sérlega áberandi á 

myndfletinum. Í Tilorðning IX (2013)25 er fígúran hinsvegar mjög áberandi, hún hefur auga, munn, 

fingur og neglur en þar er vinnan í áferðinni mun minni heldur en í Tilorðning VII, nema í hjúpnum 

sem að hylur neðripart fígúrunnar. 

Fljótlega eftir að ég kom til Mexíkóborgar byrjaði ég að halda einskonar ósjálfráða dagbók þar sem 

að ég skrifaði niður það sem að var að brjótast um í heilanum á mér þá og þá stundina. Stundum 

fjölluðu skrifin um litadýrð Mexíkóborgar, mannlífið, matinn á markaðnum, lyktina á götunum, 

götutónlistarmennina, fólkið mitt heima á Íslandi eða einfaldlega um lífið og listina:

innblásturinn er allstaðar fígúrur birtast úr öllum áttum hver málningarsletta hver kámugur blettur á spegli eða 
á glugga hver flís í tré hver regndropi á rúðu hver sprunga í steypunni hver æð í laufblaði hver hola í steini hver 
mishæð í gangstéttinni hver skýjabólstri hver mosadyngja hver sólargeisli hver alda í hafinu hver visnandi 
blómstöngull hver tyggjóklessa á götunni hver blóðdropi verður innblástur hver einasti vessadropi gæti nýst 
sem efniviður þegar ég fer á túr langar mig að dífa pensli í klofið á mér þegar ég græt langar mig að vatnslita úr  
tárunum þegar ég fæ kvef langar mig að mála úr horinu þegar ég á þátt í því að strákur brundar langar mig að 
mála honum portrett úr hans eigin brundi mig langar að þynna út eyrnarmerg og mig langar að mála úr pissi og 
kúk mig langar að blanda vatnslitum í mitt eigið hland mig langar að mála landslagsmálverk úr fugladriti mig 
langar að mála úr hundaskít og kattarhlandi mig langar að dífa penslinum ofan í tómatsúpuna sem að 
meðleigjandi minn eldaði mig langar að mála úr rauðvíni úr hvítvíni úr whiskíi úr kaffi úr grænu tei mig langar 
að mála með öllu nema kóladrykknum víðfræga því að hann er bæði vondur á bragðið og búin til af 
skítakompaníi og ef ég myndi mála úr kóladrykknum væri ég að færa stóra fórn á altari mammons maður er 
reyndar alltaf að færa einhverjar helvítis fórnir á altari hans hvort sem er mammon stjórnar öllu með harðri 
hendi pólitíkusar og valdamenn eru uppáhalds leikföngin hans því að þeir lúta svo auðveldlega að stjórn en nóg 
um það eða nei annars ekki nóg um það er ekkert hægt að gera er þetta töpuð barátta er vonlaust að reyna að 
breyta heiminum er það orðið of seint skiptir myndlist einhverju máli er kannski bara búið að eyðileggja allt of 
mikið nú þegar jöklarnir eru byrjaðir að bráðna og það er búið að útrýma grilljónum tegunda það er búið að 
menga hafið allt of mikið og búið að höggva niður regnskógana búið að koma dýrunum fyrir í búrum svo að 
þau verði feit og pattaraleg svo að það kosti okkur minna að drepa þau svo að við séum örugglega efst í 
fæðukeðjunni svo að við mennirnir ráðum örugglega yfir öllu svo að við getum bara gert það sem okkur sýnist 
við jörðina svo að við getum bara útrýmt lífi og eyðilagt náttúruna þegar okkur sýnist svo að við getum 
auðveldlega sópað burt öllu lífi af jörðinni þegar okkur sýnist og selt náttúruna fyrir einhverja auma 
monnípeninga og eytt öllu lífinu í að safna nokkrum monnípeningum svo að við getum keypt okkur líkkistu og 
borgað prestinum fyrir að ljúga að okkur þegar við drepumst.26

Líkt og sjá má eru ósjálfráðu skrifin náskyld ósjálfráðu teikningunum. Fígúrur og landslag eru að 

myndast á sama tíma og verkið verður til. Skrifin eru ýmist skrifuð á ritvél, með blýanti á pappír 

24 Sjá mynd 9 í viðauka. 
25 Sjá mynd 10 í viðauka.
26 Höfundur, Ósjálfráð skrif 1. september 2013, Mexíkóborg, 2013 (birtist í 2. tölublaði Listvísi -Málgagn um 
myndlist).



eða sameinast ósjálfráðri teikningu eins og í verkinu Þrjár klukkustundir, fimmtán mínútur og  

fjörutíu og fimm sekúndur (2013)27. Líkt og titillinn gefur til kynna eru skrifin rituð viðstöðulaust á 

þremur klukkustundum, fimmtán mínútum og fjörutíu og fimm sekúndum, eða þangað til að ég 

hafði tæmt hugann. Verkið er í senn gjörningur og teikning þar sem tíminn og andartakið er jafn 

mikilvægt ef ekki mikilvægara en útkoman á blaðinu, þó svo að ég telji að það geti líka vel staðið  

eitt og sér án frekari útskýringa en þeirra sem titillinn gefur til kynna. 

III. Lokaorð

Listin fylgir sömu lögmálum, eða reyndar ólögmálum og dulvitundin. Maður getur bæði verið barn 

og fullorðinn, samtímis í raunveruleikanum og í ímynduðum heimi, efnislegu eða huglægu, á 

Íslandi eða í Mexíkó, á jörðinni eða í geimnum. Ef listin væri ekki svona opin og óútreiknanleg væri 

mikið minna í hana varið. Ef við myndum skilja hana fullkomlega væri hún heldur ekki jafn 

áhugaverð.

Leyndardómar listarinnar og dulvitundarinnar eru endalaus uppspretta sköpunar og forvitni. 

Maður veit aldrei hvar tækifærin leynast, við verðum að taka áhættur til þess að þroskast sem 

listamenn og einstaklingar. Þegar ég sat í flugvélinni og horfði yfir umfang Mexíkóborgar fyrir 

rúmu ári síðan grunaði mig aldrei að sú ferð yrði jafn mikil uppspretta sköpunar og ekki er 

ævintýrið úti enn. Lokaverkefni mitt mun nefnilega verða innblásið af mexíkósku 

matarmörkuðunum, þar sem öll skynfæri eru örfuð.

Með því að taka áhættuna og stíga út fyrir þægindarammann tókst mér að komast dýpra, ég 

kynntist sjálfri mér á nýjan hátt og hef lært að treysta betur eigin innsæi. Kolkrabbinn sem hélt mér 

fastri hefur loksins sleppt takinu. 

27 Sjá mynd 11 í viðhengi. 

